
MUHO, Museumssenteret i Hordaland ser veldig positivt på at 
Alver kommune no har laga ein god, strukturert og ambisiøs 
kulturplan.  

Vi ser at Alver sin kulturplan og samsvarer med Vestland fylke sin plan. Om musea står 
det mellom anna; “Musea har stor kunnskap om berekraftig bruk av naturen, skjøtsel 
av kulturlandskap og ein miljøvenleg vern-gjennom-bruk-praksis – som ein motsetnad 
til bruk-og-kast. Dette er relevant kunnskap i dagens situasjon. Musea kan bidra til 
merksemd og debatt kring Vestland fylkeskommune   klimautfordringane og naturkrisa. 
Gjennom praksis kan musea vere gode føredøme på kunnskapsbasert og berekraftig 
forvaltning av kultur- og naturressursane. Musea skaper store verdiar for samfunnet 
gjennom sitt arbeid med ivaretaking og formidling av kulturarven, og har eit særleg 
potensial til å bidra inn i eit berekraftig kulturbasert reiseliv.”   

På same måte som Vestland fylkeskommune sine planar samsvarar, ser vi at MUHO i 
stor grad kan bistå Alver kommune å nå måla i kulturplanen, og vere ein god og 
konstruktiv partnar i planperioden.

Musea våre i Alver er del av det kulturbaserte reiselivet i regionen og ønskjer og å 
vidareutvikle seg som dette, i samarbeid med nettverk av andre reiselivsaktørar i 
området.  At Nordhordland biosfæreområde har UNESCO status er noko som høver 
godt med MUHO sine verdiar og strategiar. Vi stør opp om dette og jobbar aktiv for 
både sjølv å gjere gode, berekraftige val og ikkje minst formidle kunnskap for å gjere 
folk sjølve i stand til å gjere gode og berekraftige val for framtida i sin eigen kvardag. 
Både når det gjeld forvalting av landskap, lokal mat, produksjon og bruk av klede og 
våre felles naturressursar.   

På Vestnorsk utvandringssenter har vi særleg fokus på så styrke kunnskap om og vere 

relevante for mangfald og inkludering, og vi er positive til at Alver kommune ønskjer å 
nytte vår kompetanse og fagfelt for å vidareutvikle seg som mangfaldskommune. Vi 
jobbar målretta innanfor dette feltet, både kunnskapsbasert og i vår formidling.  

Vi ser behovet for lokale møteplassar og det å vere ein sosial arena for 
lokalbefolkninga, for skuler og for institusjonar. Våre tilbod til både Den kulturelle 
skulesekken og Den kulturelle spaserstokken følger opp kommunen sitt ønskje om å 
fremme kulturarven vår. Det er og i tråd med vår satsing når Alver kommune ønsker å 
bygge ut ein Kulturell beremeis.  

Vi er tilfredse med at Alver kommune har merka seg at vi har utviklingsplanar knytt til 
formidlingslokale på begge våre museum, både Lyngheisenteret og Vestnorsk 
utvandringssenter, og ser si rolle som ein av dei tre nivåa i forvaltinga som saman med 
private midlar, må bidra i finansieringa av desse satsingane. For å ha stabil høg 
aktivitet og kvalitet er det viktig at Alver kommune følgjer opp dei ambisiøse planane på 
kulturfeltet med å legge til rette for at det løyvast faste driftstilskot til musea i Alver. 

På Lyngheisenteret arbeider vi intensivt med å realisere prosjektet «Naturrom Lygra», 
som svarar opp både nasjonale og regionale mål på eit viktig samfunnsområde. 
Prosjektet er ei tredelt satsing for museet; Det skal styrke kunnskapsproduksjon og 
tverrfagleg forsking, formidle samfunnsmessige utfordringar knytt til dagens 
ressursbruk og det grøne skiftet, og eit nytt utstillingsbygg skal løfte formidlinga om 
desse viktige tema. Publikum skal mellom anna kunne delta gjennom folkeforsking. 
Satsinga skal og bidra til stabilt høgt besøk, større fokus på lokal mat og tradisjonar, 
formidling av kompetanse på grøn omstilling og ressursbruk, klima osb. 

I tilknyting til arbeidet med Naturrom Lygra er vi i ferd med å realisere «Sirkulære 
Nordhordland». Det er ei vandreutstilling om ressursflyt på Vestlandet, finansiert av 
Norges Forskingsråd, i samarbeid med Nordhordland Unesco Biosfære. Utstillinga skal 
turnere i dei 9 kommunane i Nordhordland Biosfæreområde i 2024. Deler av utstillinga 
vil bli integrert i  Naturrom Lygra, når det etter planen står ferdig i 2025. Realiseringa av 
arbeidet vårt med «Naturrom Lygra», med mellom anna nytt utstillingsbygg, er 
vesentleg i vår langsiktige strategi for å knyte saman formidling, forsking og forvaltning, 
samt å svare på nasjonale føringar for musea. Lyngheisenteret har fokus på å gjere 
tilgjengeleg  kunnskap og ny forsking til både brukargrupper som miljø- og 
landbruksmyndigheiter, politikarar og undervisningsinstitusjonar og til det ålmente 
publikum. Prosjektet er allereie inne på Vestland fylke si prioriterte liste, og prosjektet 
har fått privat tilskot, men under føresetnad om offentlege tilskot. For å lukkast med å 
nå opp i konkurransen om tilskot frå nasjonale ordningar, er løyve frå Alver kommune 
viktig for å kome i mål. 

 

Vi ser svært positivt på at Alver kommune vil halde fram samarbeidet om 
Kulturverntenesta i Nordhordland og vurdere utvikling av eit bygningsvernsenter. 
KIN/MUHO vil vera ein kunnskapsressurs i ei eventuell utvikling av eit regionalt 

fellesmagasin, men vi vil oppmode kommunen om å starte med å utarbeide ein 
innsamlingsstrategi og ikkje minst ein driftsplan for eit slikt magasin.  

MUHO, Museumssenteret i Hordaland, er eit konsolidert museum og får både statlege 
og fylkeskommunale midlar. To av våre museum ligg i Alver kommune, og i tillegg har 
vi Kulturverntenesta i Nordhordland som og har Alver som sitt ansvarsområde. For å 
kunne vere i stand til å løyse alle desse viktige oppgåvene, som også skal hjelpe Alver 
kommune å nå sine mål, er vi avhengig av faste driftstilskot frå kommunen, og vi ser 
det difor som viktig at Alver kommune ser ei løyving av driftstilskot til MUHO i 
samanheng med kulturplanen. Vi ser fram til at det kjem konkrete handlingsplanar på 
plass som del av kulturplanen.  

